Bitterheid

Ag Heer, sê my wat maak mens as ‘n groot stuk bitterheid in jou hart kom lê? Dis nie lekker nie. Dis nie reg nie. Dis menslik ongevraagd. Ek weet U beskik alle dinge. U laat hierdie ding toe, uiteindelik vir my beswil. Maar O God, dit pyn. U weet hoe dinge wat niks met ons te make het nie ons eenheid verbreek.

U ken die ywer waarmee die ander sake gedien word. Vroeë mores. Laat nagte. Heen en weer ryery. Vir wat, vir wie? Here was dit U opdrag? Dis nie die dinge wat my die meeste pla nie – dis wat ek daar agter sien. Dis die groeiende verwydering wat ek ervaar en wat ek nie kan verduur nie. U weet die stroom in my hart wil my oorweldig. Waar kom dit vandaan? Is dit my eie selfsug soos beweer word, of is dit omdat ek oor my eie moet waak? Here – is ek verantwoordelik daarvoor om oor die welsyn van my huis te waak? En hoe vêr strek dit? U weet hierdie stroom wil my soms laat uitbreek en dinge met krag verander. Ek dink ek weet watse pyn dit kan veroorsaak. Maar ek weet U was nie so nie – behalwe die dag in die tempel. U was die Een met die liefde en geduld.

 Here – sê my tog. Here ek sal niks sê nie en kyk wat gebeur. Dis in U hand.

